
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
হিমছবি



একদিন নিঃশব্দ তুষার-পতনে শান্ত গ্রাম ভেসে গিয়েছিল

ডুবে গিয়েছিল জনপদ, দেবদারুছায়া, শিশুদের ক্রীড়াশৈলখানি

অকাতরে, মুছে গেল

গ্রাম-পথে যত পদচ্ছাপ, মুহ্যমান হিমানি-প্রপাত

ভেঙে দিল শান্ত নেত্রপাত

গ্রামবালিকাটির, সঙ্কেত-নূপুর পড়ে থাকল একাকিনী পোড়ো

মন্দিরের পথে, তুষার-পতনে

মুছে গিয়েছিল জনপদ, প্রিয়তম পদচ্ছাপগুলি, শূন্য মন্দির-অঙ্গনে

পাওয়া গেল নীল উত্তরীয়

একদিন নিঃশব্দ তুষার-পতনে শান্ত গ্রাম ভেসে গিয়েছিল






ভূমধ্যবসুধা থেকে



ভূমধ্যবসুধা থেকে একটু একটু করে জেগে ওঠে

বিকীর্ণ-মন্মথ দিন, কান্তিমান ভূত হেসে-হেসে উঁকিঝুকি দেয়

গোপন কুঠুরি থেকে ঐ সময় ডাকাবুকো পাইকা ও অ্যাণ্টিক

স্পেস ভেঙে হুলুস্থুল ছুটে আসে, গোত্রহীন

তারও সংসার ছিল, কমা-ড্যাশ-হাইফেন ছিল বিরহ-বিধুর

দিনে কোনোদিন


তবু তার দিকে যায় মোহিনীমোহন শব্দ, কবিগান থেকে

তুমুল উত্থান মৈমনসিংহের গ্রামে, বাঁধানো পুকুরঘাটে

নদ্যার চান্দ কোনো এক-মহুয়াকে গাঢ় ভালবেসে নিতান্ত গহীন

গাঙে ডুবে মরেছিল, আমাদের মেয়েছেলে পুকুর চেনে না

শুধু ভূত ইয়ার্কি করে রাত্রিদিন


স্পেস ভাঙে, কমা-ড্যাশ ছত্রাখান হয়ে যায় গ্রামীন

উঠোনে, প্রজ্ঞা থেকে ঞ যায়, রফলা ও রেফ থেকে

এলেবেলে র ছুটে আসে, একটু একটু করে ভূমধ্যবসুধা

থেকে জেগে ওঠে বিকীর্ণমন্মথ দিন

